
Ալիկ Ղարիբյան 

Գայանե Գալստյան 

 

ՀՅԴ-Ի ԳՈՐԾՈՒՆԵՈՒԹՅԱՆ ՍԿԶԲՆԱՎՈՐՈՒՄԸ ԱՄՆ-ՈՒՄ 
 

Հիմնաբառեր. սփյուռք, համայնք, հայապահպա-

նություն, ինքնություն, արտագաղթ, կուսակցություն, գա-

ղափարախոսություն, գործունեություն, դեսպանատուն, 

ներգաղթ: 

 

ԱՄՆ-ում ՀՅԴ-ի կազմավորման արմատներն ու գործունեության ուղեծիրն անմիջականո-

րեն կապվում են ԱՄՆ հայերի զանգվածային արտագաղթի, ապա նաև՝ հայկական գաղութի ու 

համայնքի ձևավորման հետ: Այդ գաղութը դարձավ ամերիկահայության, ինչպես նաև ամբողջ 

հայության համար հրատապ խնդիրների (ինքնակազմակերպում, ազգապահպանություն, հա-

յապահպանություն և այլն) այն հիմնօղակը, որը պարարտ հող ստեղծեց ԱՄՆ-ում թե´ տարա-

բնույթ ու բազմագործառույթ հայկական միությունների, ընկերությունների, կազմակերպություն-

ների և թե´ հայկական կուսակցությունների կազմավորման համար: Վերջիններս կոչված էին ազ-

գային խնդիրները միջազգային ատյաններում վեր հանելու և քննարկելու համար, ինչը երբեմն 

որակվում է որպես շատ ավելի գաղափարական, քան իրատեսական գործելակերպ: 

Արդեն ՀՅԴ կազմավորումից մեկ տարի անց՝ 1991 թ., հրապարակ եկած «Դրօշակ» պաշ-

տոնաթերթի առաջին համարում ակնհայտորեն ի հայտ է գալիս ՀՅԴ միտվածությունը ԱՄՆ-ում 

հաստատված հայերի համախմբմանը: «Դրօշակ»-ում նշվում էր. «Միացյալ նահանգների գաղ-

թական հայերը պատրաստվում են մի կենտրօն հաստատել բոլոր տեղերի գաղթական հայերի 

մէջ. միացնել Հնդկաստանի, Եւրոպայի զանազան տեղերի, Ամերիկայի եւ եթէ կարելի է եւ Ռու-

սաստանի հայերին եւ դոցա կողմից ընդրել մի կենտրօն, որը իրեն նուիրէր Հայաստանի ինքնու-

րոյնութեան հարցին,– ահա նպատակը: Կենտրօնը իբրեւ ընտրուած ներկայացուցիչ մարմին, ի-

րաւունք ունի ամեն տեսակ միջոցների դիմել՝ առաջ մղելու հայոց հարցը: Նախապատրաստա-

կան յանձնաժողովը Նիւ Եորքից հրաւէր է կարդում բոլոր գաղթական հայերին իրենց կարծիքը 

յայտնելու այդ մասին, եւ պատրաստուելու այդ ընդհանուր ժողովի համար, որ մտադրութիւն կայ 

կայացնել 1891 թւի նոյեմբերին Եւրոպայի քաղաքներից մէկում: Այս առիթով մենք կասենք, որ 

միտքը շատ համակրելի է, եւ վաղուց հարկաւոր էր զանազան երկրների գաղթական հայերին 

միանալ, ոչ թէ առանձին առանձին երգ երգել»1: Կարծում ենք՝ սա ևս նախադրյալ էր հետագայում 

ՀՅԴ գործունեության անհրաժեշտությունը գիտակցելու և այն նաև ԱՄՆ-ում ծավալելու համար: 

Դա փաստում է այն իրողությունը, որ ԱՄՆ-ի գաղթական հայերին մեկ միասնական գաղափարի 

շուրջ միավորելու, համախմբելու արժևորումը ՀՅԴ կողմից՝ պետք է պայմանավորեր նաև ՀՅԴ 

մուտքը ԱՄՆ: Այդ կուսակցությունը հետագայում դառնալու էր առաջատար ուժ, ինչպես նաև 

ստանձնելու, ուղղորդելու և ավելի ամուր հիմքերի վրա էր դնելու այդ միասնական գաղափարի՝ 

Հայկական հարցի առաջադրման, Հայաստանի ինքնուրույնության հարցի իրագործումը: 

Հայերի՝ ԱՄՆ արտագաղթի ակունքները սկիզբ են առնում XVII դ. կեսերին, որը հետագա-

յում շարունակվել է տարբեր քանակաժամանակային ընդգրկումներով և հարատևել մինչև օրս: 

ՀՅԴ մուտքը ԱՄՆ պայմանավորվեց ինչպես հայ բնակչության սփռվածությամբ, XIX դ. 70-ական 

թթ. վերջերին հայկական համայնքի ձևավորմամբ, այնպես էլ այն նախահիմքերով ու կարևորա-

գույն խնդիրների լուծման հրատապությամբ, որոնք առաջադրեց հայերի զանգվածային գաղթը: 

Խոսքն առնչվում է հայապահպանության, հայ ազգային ինքնության պահպանության, համա-

սփյուռ հայերի համախմբման և կազմակերպման, հայության քաղաքական ինքնակազմակերպ-

ման, քաղաքական ու տնտեսական ազատության ապահովման, հայանպաստ գործունեության 

խնդիրներին, որոնց կարգավորումն անհեռատեսական կլիներ առանց համախմբող և դրանց 

                                                           
* Հոդվածը ներկայացվել է 30.10.2019 թ., գրախոսվել՝ 15.05.2020 թ., ընդունվել տպագրության՝ 15.06.2020 թ.: 
1 «Դրօշակ», 1891, թիվ 1, Մայիս, էջ 9: 

կարգավորումը կյանքի կոչող ներուժի՝ ինչպիսին կոչված էր դառնալու ՀՅԴ-ն՝ ի թիվս ԱՄՆ-ում 

բնակվող հայկական այլ կազմակերպությունների: 

Դեռևս 1880-ական թվականների վերջից արդեն 1500 հայ ունեցող ԱՄՆ-ը դարձել էր նաև 

քաղաքական ապաստան և գործունեության ազատ դաշտ հայ հեղափոխական կուսակցական 

(հնչակյան, դաշնակցական) գործիչների համար1: Հայերի զանգվածային ներգաղթը ԱՄՆ կարճ 

ժամանակահատվածում պարարտ հող նախասպատրաստեց այնտեղ թե´ հասարակական-մշա-

կութային և թե´ քաղաքական ակտիվ գործունեություն ծավալելու համար: Նմանօրինակ գործու-

նեությամբ աչքի ընկան հատկապես հայկական ազգային կուսակցությունների խմբակները, 

մասնավորապես՝ Սոցիալ-դեմոկրատ հնչակյան կուսակցությունը և ՀՅԴ-ն: XIX դ. վերջերին ար-

դեն սկզբնավորվել են ԱՄՆ-ում հայկական կուսակցությունների տեղական կազմակերպություն-

ները՝ 1890 թ. ՍԴՀԿ-ի և 1895 թ.՝ ՀՅԴ-ի2: Իր գործունեության սկզբում ՀՅԴ-ի՝ ԱՄՆ-ում հիմնադր-

ված տեղական մասնաճյուղը ակտիվ քաղաքական գործունեություն է ծավալում տարբեր նա-

հանգներում։ 1890 թ. սեպտեմբերին հրապարակված ՀՅԴ մանիֆեստում նշված է, որ նոր 

ստեղծված կուսակցության նպատակն է համախմբել հայ ժողովրդի ուժերը, ձեռք բերել քաղա-

քական և տնտեսական ազատություն Արևմտյան Հայաստանում3: Այն արտահայտվել է ՀՅԴ ա-

ռաջին ծրագրում, որն ընդունվել է 1892 թ. կուսակցության առաջին ընդհանուր ժողովում (հրա-

պարակվել է կուսակցության «Դրօշակ» պաշտոնաթերթում, 1894 թ.)4: 

ԱՄՆ-ում ՍԴՀԿ-ի և ՀՅԴ-ի մուտքից առաջ այնտեղ արդեն գործել են Հայկական հարցը ա-

մերիկահայությանը հասանելի դարձնելուն նպատակամիտված խմբակներ ու միություններ: Այս-

պես, ազգային կուսակցությունների (այդ թվում՝ ՀՅԴ-ի) ամերիկահայ մասնաճյուղի «կորիզը 

կազմել են արմենական կուսակցության գործիչ Մ. Փորթուգալյանի կողմից դեռևս 1880-ական 

թվականների վերջին և 90-ական թվականների սկզբին հիմնված Կաճառ Հայկականը (Ուստր), 

Հայոց հայրենասիրական միությունը (Ջերսի Սիթի), ինչպես նաև Ծաղիկ Հայաստանին (1890 թ., 

Բոստոն), Արծիվ Հայաստանին (1893 թ., Մոլտըն), Հայկական հարցը Ամերիկայի հայությանը 

ներկայացնելու կոչված նմանատիպ այլ խմբակներ, որոնք բոլորն էլ, ժամանակի ընթացքում ձուլ-

վելով ու համախմբվելով, նախապատրաստել են 1890 թ. Մասսաչուսեթսի նահանգի Ուստր քա-

ղաքում ամերիկահայ քաղաքական պատմության մեջ առաջին հնչակյան կուսակցության առա-

ջացումը»5: Ըստ էության, Հայկական հարցի վերաբերյալ ամերիկահայությանը իրազեկելու, այն 

ավելի լայն լսարաններում հնչեցնելու ՀՅԴ-ի պահանջատիրական գործունեության առանցքն ու 

նրա մուտքն ԱՄՆ արդեն իսկ նախանշել էին նշված խմբակներն ու միությունները: Հարկ է հենց 

այստեղ տեսնել ՀՅԴ-ի ամերիկյան գործունեության գաղափարական հիմքն ու նրա կողմից ա-

ռաջադրված նպատակների, խնդիրների սաղմերը: 

Ամերիկահայերի քաղաքական կյանքի սկզբնական շրջանում՝ 1890-ական թթ., գերիշխող 

դերը պատկանել է ՍԴՀԿ-ին, ինչը շուտով՝ 1900-ական թթ., փոխանցվել է ՀՅԴ-ին, որը մինչև Ա-

ռաջին աշխարհամարտը ԱՄՆ-ում եղել է ամենից մեծաթիվ ու արագ աճող հայկական կուսակ-

ցությունը: Ինչպես նշում է Մ. Օզանյանը, «մեր գաղութի ամենահին քաղաքական կազմակերպու-

թիւնը Սոցիալ Դեմոկրատ Հնչակեան կուսակցութիւնն է եղած, որ դեռ 1891 թուականէն իր մաս-

նաճիւղերն սկսաւ ունենալ Ամերիկայի զանազան քաղաքներու մէջ: 1894 թուին կազմուեցաւ 

Հայկազեան Միութիւն մը, որ սակայն կարճ գործունէութենէ մը յետոյ, այն ալ սահմանափակուե-

լով միայն մի քանի քաղաքներու մէջ, տեղի տուաւ իրմէ շատ աւելի զօրաւոր ու մրցակից ուժերու 

առաջ: 1896 թուին վրայ հասաւ Հնչակեան կուսակցութեան պառակտումը: Հրապարակ եկան 

երկու զօրաւոր եւ թշնամի հատուածներ – Հիները եւ Նորերը: Առաջինները իրենց նախկին անու-

                                                           
1 Տե´ս Ավագյան Ք., Հայերի արտահոսքը ԱՄՆ և կապը բնօրրանի հետ, «Հայ գաղթականությունը և հայրենիք-

սփյուռք կապերը 1918-1985 թթ.», միջազգային գիտաժողովի զեկուցումներ, Ե., 2011, էջ 18: 
2 Տե´ս Վերանյան Կ., Նահապետյան Հ. և այլք, Հայ համայնքն ԱՄՆ-ում, Ե., 2010, էջ 7-8: 
3 Տե´ս «Դրօշակ», ՀՅԴ օրգան, 1891, № 2, էջ 1: 
4 Տե´ս նույն տեղում, 1894, № 4, էջ 1-4: 
5 Ճիզմէճեան Մ. Գ., Խարբերդ եւ իր զաւակները, Ֆրէզնո, 1955, էջ 224, 226: Տե´ս նաև՝ Հայկ Վ., Խարբերդ եւ անոր 

ոսկեղէն դաշտը, Նիւ Եորք, 1959, էջ 990: 

նով եւ դրոշակով, վերջինները՝ Վերակազմեալ Հնչակեան կուսակցութիւն անունով: Ասոնց կա-

տաղի պայքարները արդէն սկսած էին, երբ նոյն թուին՝ 1895-ի վերջերը, Դաշնակցութիւնը եւս 

Ամերիկայի մէջ սկսաւ իր կոմիտէները ունենալ: Բայց մինչեւ այս թուականը այլեւս վէճեր եւ կռիւ-

ներ անսովոր երեւոյթներ չէին Ամերիկայի հայաշատ քաղաքնէրուն մէջ»1: 

ՀՅԴ մուտքն ԱՄՆ համընկավ ՍԴՀԿ-ի պառակտման ու վերակազմավորման, գաղափարա-

կան ու սկզբունքային խոր տարակարծությունների, բուռն կրքերի դրսևորման հետ: Այս պայման-

ներում 1895 թ. ՀՅԴ-ն մուտք գործեց ԱՄՆ, որն իր ակտիվ գործունեության շնորհիվ՝ կարողա-

ցավ դառնալ ամերիկահայության գաղափարական և կազմակերպական իշխող ուժ: Հետզհետե 

ԱՄՆ եկան ՀՅԴ-ի առաջին գործիչները, նախ՝ Սուրեն կամ Սիմոն Շխյանը, ապա Վահանյան կամ 

Հովհաննես Յուսուֆյանը, իսկ 1899 թ. վերջերին՝ Արշակ Վռամյանը: Այնուհետև ԱՄՆ-ի տարբեր 

վայրերում (Ուստր, Վուստր, Բոստոն և այլն) միմյանց հաջորդում են ՀՅԴ-ի կոմիտեների հրապա-

րակային ժողովները, որոնցում առաջ քաշված գաղափարները, մոտեցումները և տարբեր հար-

ցերի լուսաբանումները հանգեցրին Վերակազմավորված Հնչակյանների հետ առարկություննե-

րի, առճակատումների ու բախումների, գաղափարական պայքարի2: Ըստ էության, ԱՄՆ մուտք 

գործելուց ի վեր՝ ՀՅԴ գործունեության գլխավոր նպատակն ու առաքելությունը եղել է ամերիկա-

հայության կուսակցական կյանքում առկա առճակատումները, վեճերը, տարաձայնությունները 

հարթելու, քաղաքական կազմակերպություններին միասնական գաղափարների շուրջ հա-

մախմբելու դժվարին գործը, որն առանց բախումների չընթացավ3: Այդ մասին է վկայում նաև 

«Հայրենիք» ամսագիրը. «1917 թուի Մարտ ամսու սկիզբն էր, երբ Եգիպտոսէն, Փարիզի ճամբով, 

Ամերիկայի Մ. Նահանգները եկան երեք ծանօթ գործիչներ – Միհրան Տամատեան, Արտաւազդ 

Հանըմեան եւ Ս. Սապահգիւլեան: Բռնած իրենց ձեռքերուն մէջ սիրոյ ու համերաշխութեան ձի-

թենին, անոնք այդ օրերուն գլխաւոր նպատակ ունեցան՝ նախ եւ առաջ փարատելու մեր գաղու-

թային կեանքի այնքան թանձր, կիրքերով սրուած ու գրեթէ անշնչելի դարձած մթնոլորտը, որմէ 

յետոյ անոնց դիւրին պիտի ըլլար նաեւ իրար մօտեցնելու քաղաքական կազմակերպութիւնները, 

այն ատէն թուով չորս – Առաքելական ու Բողոքական եկեղեցիները եւ Բարեգործականը ու, գոնէ 

ժամանակաւոր կերպով, առաջ բերելու անոնց մէջ գործակցութիւն՝ հիմնական քանի մը խնդիր-

ներու շուրջ: Այդ օրերուն մեր երեք պատուիրակները կատարելապէս յաջողեցան իրենց դժուա-

րին առաքելութեան մէջ»4: Եվ այսպես՝ քայլ առ քայլ վերջ դնելով քաղաքական ասպարեզում 

հնչակյանների գերիշխող վիճակին և ամուր հիմքեր հաստատելով Նոր Երկրում՝ ՀՅԴ կուսակ-

ցությունն իր մասնաճյուղերն է հիմնում հայաշատ կենտրոններում՝ Լոուրենսում, Հեյվըրհիլում, 

Փրովիդենսում, Ուորքեսթերում, Ուայթինսվիլում, Նյու Յորքում, Բոստոնում և այլուր5: 

ԱՄՆ-ում ՀՅԴ գործունեությունը հանգում էր ժողովների, հրապարակային հավաքների և 

ցույցերի կազմակերպման: ՀՅԴ հիմնադիրներն էին Սիմոն Շխյանը (Սուրեն), Հովհաննես Յու-

սուֆյանը, Արշակ Վռամյանը, Արամ Աշոտը, Կ. Սեքլեմյանը, Խ. Գալուստյանը, Շահան Նաթալին, 

Ատոմ Յարճանյանը (Սիամանթոն) և այլք 6 : Այդուհանդերձ ՀՅԴ գործունեությունը ԱՄՆ-ում 

սկզբնական շրջանում ընթացավ դժվարին ուղիով, քանի որ մի կողմից՝ արդեն վերը նշված՝ 

ՍԴՀԿ-ի բախումները ՀՅԴ-ի հետ, մյուս կողմից՝ ԱՄՆ-ում կուսակցական կազմակերպական վի-

ճակը մեծ դժվարություններ էին ստեղծում: «Այդ օրերուն (1896 թ., Նյու-Յորք դեռ Դաշնակցու-

թիւնը իր սաղմային վիճակի մէջ էր, կոմիտենէրը սակաւաթիւ, ընկերներու թիւը խիստ սահմա-

նափակ, նիւթականի չգոյութիւն, Դաշնակցական մամուլի պակասութիւն, եւ ի լրումն այս բոլո-

րին, Հնչակեան կուսակցութեան նորածին Դաշնակցութեան գլխուն իջեցուած հարուածները եւ 

յարուցած հալածանքը, խաղաղ աշխատանքի խոշոր խոչընդոտներ էին)»7: 

                                                           
1 Օզանեան Մ., Կուսակցական բարքերը մօտ քառորդ դար առաջ, «Հայրենիք», 1931, № 4, Փետրուար, էջ 60: 
2 ՀՅԴ ժողովների, ՀՅԴ-ՍԴՀԿ պայքարի մասին առավել մանրամասն տե´ս նույն տեղում, էջ 62-71: 
3 Տե´ս նույն տեղում, էջ 60-62: 
4 Նույն տեղում, էջ 59: 
5 Տե´ս Atamian S., The Armenian Community, New York, 1955, p. 356. 
6  Տե´ս Վրացեան Ս., ՀՅԴ վաթսունամեակ (1890-1950), Պոսթըն, 1950, էջ Է-Ը: Յուշապատում Հ. Յ. 

Դաշնակցութեան. 1890-1950, Բոստոն, 1950, էջ 429, 431, 449, 534, 536, 551-554: 
7 Ֆէրահեան Մ. Գ., Էջ մը Յ. Եուսուֆեանի կեանքէն, «Հայրենիք», 1931, № 4 (100), Փետրուար, էջ 136: 

1899 թ. մայիսի 1-ին Ա. Վռամյանը Նյու Յորքում հիմնում է ՀՅԴ առաջին՝ «Հայրենիք» պաշ-

տոնաթերթը, որի խմբագիրը Թ. Չարշավճյանն էր: Որպես ազգային հեղափոխական ուժ՝ ՀՅԴ-ն 

սկսել է վերելք ապրել դարասկզբին, Սասունի դեպքերի ընթացքում (1900-1904 թթ.) ընդհուպ 

մինչև 1907 թ.1: Այդ իրողությունը ազդեցություն թողեց նաև կուսակցական արտասահմանյան 

մարմիններում: 

ԱՄՆ-ում գործող տարբեր կազմակերպությունների և ՀՅԴ-ի միջև հակասություններն ի 

հայտ են գալիս նաև 1915 թ., երբ, բոլոր հոսանքների հետ ընդհանուր եզր չգտնելով, ՀՅԴ-ի Ամե-

րիկայի Կենտրոնական կոմիտեն առանձին մեծ հանգանակություն է կազմակերպում Ազգային 

Բյուրոյի համար: «Բոլոր միւս հոսանքները՝ Ռամկավար, Վերակազմեալ, Հնչակեան, Առաջնոր-

դարան, Բողոքականներ եւ Բարեգործականներ միացած էին Դաշնակցութեան դէմ: …Մօտաւո-

րապէս ամիս մը վերջը մենք ունեցանք հրապարակային-հանգանակային ժողով՝ կամաւորներու 

համար: Հաւաքեցինք 10.000 տոլար, որմէ 7.500-ը կանխիկ՝ թղթադրամներ եւ ոսկի»2: Ամերի-

կահայ գաղութում կազմավորվող ՀՅԴ-ի գործունեությունը ղեկավարում էր կենտրոնական կո-

միտեն էր: Այն ուներ նաև իր պաշտոնական մամուլը, որը կուսակցության գաղափարները տա-

րածելու գործառույթն էր իրականացնում: Գործում էին նաև տեղական կոմիտեները՝ որպես 

«տեղին վրայ եղող իշխանութիւն, ատենապետները՝ տեսակ մը գիւղապետներ: Դաշնակցական 

անդամ, կոմիտէ, Շրջ. Խորհուրդ, Կ. Կոմիտէ, Պատգամավորական Ժողով, Բիւրո եւ Ընդհանուր 

Ժողով,– ասոնք մեծ կազմակերպութեան անհրաժեշտ օղակներն են»3: 

ՀՅԴ-ն, ի թիվս սփյուռքում կազմավորված և գործունեություն ծավալած զանազան այլ հա-

սարակական ու քաղաքական կազմակերպությունների [Ամերիկայի հայկական համագումար 

(ԱՀՀ), ՍԴՀԿ, 1921 թ. հիմնադրված ՌԱԿ և այլն], իր ուրույն տեղն ու դերն է ունեցել Հայոց ցեղաս-

պանության միջազգային ճանաչմանն ուղղված համաժողովրդական շարժման, Հայ դատի հե-

տապնդման աշխատանքների, ինչպես նաև միջպետական կազմակերպությունների, այլ պե-

տություների ընդհանուր հասարակական կարծիքի ուշադրությունը դեպի Հայ դատը սևեռելուն 

միտված քաղաքական-քարոզչական գործողությունների իրականացման հետագա ընթացքը, 

պահանջատիրական գաղափարախոսությունը որոշակիացնելու համար: ՀՅԴ-ն կարճ ժամա-

նակում, ըստ էության, դարձավ ԱՄՆ-ում արդեն կազմավորված, բայց իրեն սպառած և պա-

ռակտման եզրին գտնվող ՍԴՀԿ-ի ծրագրային գաղափարների շարունակողն ու իրագործողը: 

ՀՅԴ-ն «ամերիկահայ համայնքում մշտապես աչքի է ընկել բարձր կազմակերպվածությամբ և ու-

րույն կառույցների ընդարձակ ցանցով»4: 

Առաջին աշխարհամարտի ընթացքում ու դրան հաջորդած տարիներին ՀՅԴ-ի գործու-

նեությունը ԱՄՆ-ում հանգում է հայ ժողովրդի ճակատագրով մտահոգ ամերիկահայերի հետ 

միասին նրանց սատարելուն ուղղված գործնական ու լուրջ ջանքերին: Դրանք կրել են թե´ քաղա-

քական ու դիվանագիտական և թե´ հասարակական, տնտեսական ու ռազմական բնույթ5: Նշա-

նակալի է եղել նաև ՀՅԴ նյութական օժանդակությունը: «Ամերիկահայ գաղութը, մեծ պատերազ-

մի ընթացքին, իր մասնակցութիւնը բերած է հայ դատին երեք ճակատներու վրայ՝ նիւթական, 

կամաւորական շարժում եւ պրոպագանդ: …Հ.Յ. Դաշնակցութեան Ամերիկայի Կ.Կ.-ի հսկողու-

թեամբ եւ անմիջական ղեկաւարութեամբ տեղի ունեցած են երկու խոշոր հանգանակութիւններ՝ 

Ազգային Բիւրոյի անուան, որոնցմէ առաջինը տուած է 117.000-ի չափ գումար մը, իսկ երկրորդը՝ 

125.000- մօտավորապէս 250.000 տոլար: Ազգային Միութիւնը ըրաւ երկու հանգանակութիւն, 

որոնց արդիւքը եղաւ մօտավորապէս 750.000 տոլար, որի կէսը զօհաբերած են մեր ընկերներն 

ու համակիրները եւ Բանակի Հանգանակութիւնը՝ մօտավորապէս 400.000 տոլար: Եթէ մենք 

                                                           
1 Տե´ս Ճիզմէճեան Մ. Գ., նշվ. աշխ., էջ 227, 300: 
2 Միքայէլեան Ա., Գործիչի մը յուշերէն, «Հայրենիք», 1931, № 4 (100), Փետրուար, էջ 139: 
3 Նույն տեղում, էջ 140: 
4 Նահապետյան Կ. Ռ., Ամերիկայի հայկական համագումարի կազմավորումը, նպատակներն ու կառուցվածքը, 

«Լրաբեր հասարակական գիտությունների» 1997, № 3, էջ 30: 
5 Տե´ս Ավագյան Ք., Առաջին աշխարհամարտը և ամերիկահայությունը, «Առաջին աշխարհամարտը և հայ ժողո-

վուրդը. պատմություն և արդիական խնդիրներ», միջազգային գիտաժողով, Ե., 2015, էջ 42: 

նկատի առնենք նաեւ այլ նպատակներու համար հաւաքուածները, վստահաբար կրնանք յայ-

տարարել որ մեր չարքերը 1914 -էն 1921 թուականը զոհաբերած են մօտավորապէս մէկ միլիոն 

տոլար»1: 

Հայկական տարբեր կուսակցությունների և կազմակերպությունների կողքին ՀՅԴ-ն նշա-

նակալի դերակատարում է ունեցել Կովկասյան կամավորական շարժմանը մասնակցելու և Կով-

կասյան ճակատին աջակցելու գուծում: 1914 թ. ԱՄՆ-ի ՀՅԴ ներկայացուցիչները մասնակցել են 

Կովկասում հայկական կամավորական շարժման կազմակերպմանը: ԱՄՆ-ից ժամանած ՀՅԴ 

կամավորները գտնվել են Թիֆլիսի Հայոց ազգային բյուրոյի հսկողության ներքո և ներառվել գոր-

ծող հինգ զորախմբերում (հրամանատարներ` Անդրանիկ, Դրո, Համազասպ, Քեռի, Վարդան): 

Ինչպես վկայում է Ա. Միքայելյանը՝ չորս անգամ կազմակերպվել են կամավորական խմբեր՝ բաղ-

կացած շուրջ 1000 կամավորից. առաջին խմբում եղել են 260 կամավորներ, երկրորդում՝ 160, 

երրորդում՝ մոտավորապես 300, իսկ կիլիկյան ճակատը կազմակերպվել է Ազգային Միության 

հովանավորությամբ2: ՀՅԴ-ն աջակցել է նաև ռազմամթերքի, դրամական միջոցների, ինչպես 

նաև մարդկային ուժի՝ կամավորների առաքմանը3: 

1915 թ. հունվարի 23-ին Ժնևից ՀՅԴ-ի ներկայացուցիչները դիմել են կուսակցության Ամե-

րիկայի Կենտրոնական կոմիտեին (ԿԿ)՝ մինչև գարուն զինված խումբ հավաքագրելու և ուղար-

կելու համար: ՀՅԴ-ն հանձին Ռոստոմի (Ստեփան Զորյան), նաև բանակցել է բրիտանական իշ-

խանությունների տարբեր շրջանների հետ Հայկական հարցի և կամավորական խմբերի կազ-

մության շուրջ: Ի վերջո, ՀՅԴ Ամերիկայի ԿԿ-ն, հաշվի առնելով երկրի տարբեր շրջաններում 

ստեղծված ծանր դրությունը, նպաստամատույց դրամահավաքին զուգընթաց, որի մասին ար-

դեն նշվեց, 1915 թ. մայիսի 10-ի շրջաբերականով կոմիտեներին է փոխանցել նաև Կովկաս կա-

մավորական խումբ ուղարկելու մասին որոշումը՝ հրահանգելով այդ ուղղությամբ անհրաժեշտ 

քայլեր ձեռնարկել4: 

ՀՅԴ-ն սատարել է նաև ԱՄՆ-ի հայության շրջանում հողապահպանության խնդիրների 

կարգավորմանը՝ ներգրավվելով հատկապես Առաջին աշխարհամարտի տարիներին կամավո-

րականների շարքերում և ցուցաբերելով ֆինանսական աջակցություն: Այսպես, 1917 թ. կովկաս-

յան կամավորական շարժման լուծարումից հետո ՀՅԴ-ն տոգորված կամավորական նոր շար-

ժում ձևավորելու գաղափարով և ամերիկահայության համախմբման գործընթացներով, նույն 

թվականի մարտի 16-26-ին մյուս կուսակցությունների հետ ներգրավվել է Բոստոնում տեղի ու-

նեցած համերաշխության բանակցություններում, «որոնց ընթացքում էլ կազմակերպվել է Ամե-

րիկայի հայ ազգային միությունը (ԱՀԱՄ)՝ բաղկացած քաղաքական չորս կուսակցությունների 

(ՍԴՀԿ, Վերակազմյալ հնչակյան, ՀՅԴ, Հայ սահմանադրական ռամկավար), ազգային երկու եկե-

ղեցիների (առաքելական, ավետարանական) և ՀԲԸՄ ներկայացուցիչներից: Առաջին աշխար-

համարտի սկսվելուց ի վեր առաջին անգամ էր, որ հայ քաղաքական կուսակցությունները, մաս-

նավորապես ՀՅԴ-ն, միասնականություն են հանդես բերել ազգային կարևոր ձեռնարկների իրա-

կանացման գործում: …Ամերիկյան պաշտոնական շրջանների կողմից ԱՀԱՄ-ը ճանաչվել է որպես 

ամերիկահայ գաղութը ներկայացնող մարմին՝ դառնալով հայկական առաջին լոբբիստական 

կազմակերպությունը ԱՄՆ-ում»5: 

Պետք է նշել նաև, որ ՀՅԴ կողմից հայոց պետականության ստեղծման, տարածքային և այլ 

խնդիրների կարգավորման ուղին հարթ չի ընթացել: Այդ մասին է վկայում նաև ՀՅԴ Ամերիկյան 

շրջանի 29-րդ պատգամավորական ժողովի վերաբերյալ Ս. Վրացյանի զեկույցը, որում մասնա-

վորապես նշվում է, որ ՀՅԴ 9-րդ ընդհանուր ժողովում առաջադրված խնդիրնրի լուծումը (Մեծ 

                                                           
1 Միքայէլեան Ա., նշվ, աշխ., էջ 142: 
2 Տե´ս նույն տեղում, էջ 143: 
3 Տե´ս Ավագյան Ք., ԱՄՆ-ի հայերի մասնակցությունը Կովկասյան կամավորական շարժմանը և նպաստը Կովկաս-

յան ճակատին, «Գիտություն», 2017, № 9 (310), սեպտեմբեր, էջ 2: 
4 Տե´ս նույն տեղում: 
5 Ավագյան Ք., Հողապահպանության և «անհայրենիք» հայապահպանության գաղափարների դրսևորումը ԱՄՆ-ի 

հայ համայնքում, «Լրաբեր հասարակական գիտությունների», 2014, № 2, էջ 44-45: 

Հայաստանի պահանջը և այլն) անիրատեսական էին. «Այսօր, կարծես, այլեւս բոլորի կողմից ըն-

դունուած փաստ է, որ ծովից ծով Հայաստանի պահանջը առնուազն տղայամտութիւն էր: Նա ո´չ 

միայն հնարաւոր չէր միջազգային քաղաքական պատճառներով, այլ եւ հայ ազգի ենթակայա-

կան պայմաններով: Անգամ, եթէ կարելի էլ լինէր այդ սահմաններով Հայաստան ստանալ, մենք ի 

վիճակի չէինք լինի այն կազմակերպել ու կառավարել: Այդպիսի պետութեան մէջ հայերը պիտի 

լինէին փոքրամասնութիւն եւ կուլ երթային մահմետական մեծամասնութեան»1: Այս և համան-

ման դիտողություններով Ս. Վրացյանը ցույց է տալիս, թե ինչ դժվարին պայմաններում է գործել 

ՀՅԴ-ն 9-րդ ընդհանուր ժողովից հետո: Ըստ էության, ՀՅԴ-ի առջև դրված էին բազում կնճռոտ 

հարցեր, որոնց լուծման համար բավարար չէին ո´չ դրսի հանգամանքները և ո´չ էլ հայ ժողովրդի 

և կուսակցության ներքին վիճակը: «Կուսակցութիւնը բոլոր մարմիններով իր վրայ տարաւ պե-

տական գործի ամբողջ ծանրութիւնը: Իսկ պետութիւնը զգալի չափով ամրացաւ եւ զարգա-

ցաւ»2: 

ՀՅԴ դիվանագիտական աշխատանքները ևս առանձնակի դեր ունեցան, որի մասին նշել է 

«Հայրենիք»-ը. «Հայ ժողովրդի տեղահանութիւններու եւ հայկական կոտորածներու ընթացքին 

եւ յատկապէս Հայաստանի Հանրապետութեան ծագումէն ի վեր Ամերիկայի Հ.Յ. Դաշնակցութիւ-

նը կազմակերպած եւ նպաստած է հայանպաստ Մարմիններու, առաջ տարած է հայանպաստ 

պրոպագանդը, ուժ տուած է Նիւ Արմենիա-ին, կազմակերպած Հայաստանի Անկախութեան Կո-

միտէն, որ այնքա՜ն կարեւոր դեր խաղաց՝ Հանրապետութեան անկումէն վերջն ալ»3: 

1918 թ. ԱՄՆ-ի կողմից Հայաստանի Հանրապետության ճանաչման գործում դիվանագի-

տական առումով մեծ դեր և ներդրում ունեցավ 1917 թ. որպես Թիֆլիսի Հայոց Ազգային Խորհր-

դի ներկայացուցիչ և Էջմիածնի կաթողիկոսի պատվիրակ ԱՄՆ ժամանած Գարեգին Փաստր-

մաճյանը (Արմէն Գարօ): Նա «Հայաստանի Հանրապետության հռչակումով, եղաւ Հայաստանի 

ներկայացուցիչը Ուոշինկթընի մէջ: Այնչա՜փ խորապէս համոզուած էր Հայաստանի անկախու-

թեան տեւականութեան, որ չուզեց վարձակալ ըլլալ եւ ժողովրդային նուիրատութեամբ գնեց Ուո-

շինկթընի Հայկական Դեսպանատունը: Իր ջանքերուն շնորհիւ, Միացեալ Նահանգներու կառա-

վարութիւնը առաջինն ըլլալով, ճանչցաւ հայկական անկախ հանրապետութիւնը: Այդ լուրը Հայ-

րենիքին կը հաղորդէր Ուոշինկթընէն հեռագրով մը, որուն մէջ կ’ըսէր «Կեանքիս ամենաերջանիկ 

օրն է. Միաց. Նահանգներու կառավարութիւնը ճանչցաւ Հայաստանի Հանրապետութիւնը»4: 

Ամփոփելով՝ նշենք, որ ՀՅԴ-ն կարևոր ներդրում ու ներգրավվածություն է ունեցել սփյուռ-

քում հայապահպան գործունեության ասպարեզում: Կարծում ենք, որ ՀՅԴ գործունեության նո-

րովի արժևորման ու վերագնահատման յուրաքանչյուր փորձ կարող է առավել նպաստել հայա-

պահպանության, սփյուռք-հայրենիք կապի ու միասնության ամրապնդման, ազգային շահերի և 

արդեն 100-ամյա պատմություն ունեցող համազգային նպատակների իրագործման, համազգա-

յին պահանջատիրության իրականացման ռազմավարությունն ու հեռանկարները ուղենշելուն: 

 

 

Алик Гарибян, Гаяне Галстян, НАЧАЛО ДЕЯТЕЛЬНОСТИ АРФ ДАШНАК-

ЦУТЮН В США. В статье анализируется процесс появления партии Армянская Революци-

онная Федерация «Дашнакцутюн» в США и ее последующая деятельность. Уточняются 

идеологические основы и мотивы деятельности АРФД. Выявляются предпосылки появления 

АРФД в США в контексте деятельности филиалов других национальных политических партий 

и союзов, сформированных в США, делается попытка выявить роль АРФД в реализации обще-

национальных целей, предпосылки формирования основной идеологии партии. 

Представлены также цели и задачи деятельности АРФД в США. Выдвигается идея, что 

появление АРФД в США было историко-политической, общественно-культурной необходи-

мостью. 

ция, партия, идеология, деятельность, посольство, иммиграция. 

 

Alik Gharibyan, Gayane Galstyan, THE BEGINNING OF ARF DASHNAKTSUTYUN 

ACTIVITY IN THE USA. The article analyzes the process of the appearance of the ARF Dash-

naktsutyun in the United States and the subsequent activities of the party. The ideological founda-

tions and motives of the ARF are clarified. The prerequisites for the emergence of the ARF in the 

United States in the context of the activities of branches of other national political parties and un-

ions are identified, an attempt is made to identify the role of the ARF in the implementation of 

national goals, the prerequisites for the formation of the main ideology of the party. 

The goals and objectives of the ARF in the United States are also presented. The idea that 

the emergence of the ARF in the United States was a historical-political, socio-cultural necessity is 

approved. 

 

Key words: Diaspora, community, preservation of Armenian identity, emigration, party, ideol-

